
Annotatsiya. Maqolada sugʻurta tashkilotlarida sugʻurta ishini yuritish xarajatlarini hisobga olish va tahlil 
qilish masalalari “IMKON-SUGʻURTA” AJ misolida tadqiq etilgan. Jamiyatning 2021–2025-yillardagi sof tushumi, 
xizmatlar tannarxi, yalpi natijasi, xarajat sigʻimi va yalpi marjasi tahlil qilingan. 2010 – «Sugʻurta ishini yuritish 
xarajatlari» schyoti debet aylanmasidagi summalar iqtisodiy mazmuniga koʻra sugʻurta majburiyatlarini bajarish 
bilan bogʻliq summalar hamda tashkiliy-operatsion xarajatlarga ajratilgan. Tashkiliy-operatsion xarajatlarni 
sugʻurta klassi, sugʻurta turi yoki mahsuloti, shartnoma, xarajat turi, xarajat markazi va masʼuliyat markazi 
boʻyicha detallashtirishga asoslangan analitik hisob modeli taklif etilgan.

Kalit soʻzlar: sugʻurta tashkiloti, sugʻurta xarajatlari, xizmatlar tannarxi, sof tushum, xarajat sigʻimi, yalpi 
marja, 2010-schyot, analitik hisob, xarajat markazi, masʼuliyat markazi.

Аннотация. В статье исследованы вопросы бухгалтерского учета и анализа расходов на ведение 
страховой деятельности на примере АО «IMKON-SUGʻURTA». Проведен анализ чистой выручки, 
себестоимости страховых услуг, валового финансового результата, коэффициента затрат и валовой 
маржи общества за 2021–2025 годы. Суммы дебетового оборота счета 2010 «Расходы на ведение 
страховой деятельности» классифицированы по экономическому содержанию на расходы, связанные 
с исполнением страховых обязательств, и организационно-операционные расходы. Предложена 
модель аналитического учета, основанная на детализации организационно-операционных расходов 
по классу страхования, виду (продукту) страхования, договору, виду расходов, центру затрат и центру 
ответственности.

Ключевые слова: страховая организация, страховые расходы, себестоимость услуг, чистая 
выручка, коэффициент затрат, валовая маржа, счет 2010, аналитический учет, центр затрат, центр 
ответственности.

Abstract. This article examines the accounting and analysis of insurance operating expenses using the 
example of IMKON-SUGʻURTA JSC. The company’s net revenue, cost of insurance services, gross financial 
result, cost ratio, and gross margin for 2021–2025 are analyzed. The debit turnover of Account 2010, «Insurance 
Operating Expenses,» is classified according to its economic substance into expenses related to the fulfillment 
of insurance obligations and organizational and operational expenses. An analytical accounting model is 
proposed that provides detailed classification of organizational and operational expenses by insurance class, 
insurance type (product), contract, expense category, cost center, and responsibility center.

Keywords: insurance company, insurance operating expenses, cost of services, net revenue, cost ratio, 
gross margin, Account 2010, analytical accounting, cost center, responsibility center.

K I R I S H
Sugʻurta tashkilotlarining moliyaviy barqarorligi, toʻlov qobiliyati va raqobatbardoshligi ularning sugʻurta 

shartnomalari boʻyicha qabul qilgan majburiyatlarini oʻz vaqtida bajarishi bilan bir qatorda, sugʻurta 
xizmatlarini koʻrsatish jarayonida yuzaga keladigan xarajatlarni toʻgʻri hisobga olish, tahlil qilish va nazorat 
qilish samaradorligiga ham bevosita bogʻliq. Sugʻurta faoliyatining oʻziga xosligi shundaki, sugʻurtalovchi 

sugʻurta mukofotlarini shartnoma amal qilishining dastlabki bosqichida qabul qilishi mumkin, biroq sugʻurta 
hodisalarining sodir boʻlish vaqti, takrorlanish darajasi hamda ular natijasida yuzaga keladigan majburiyatlarning 
yakuniy miqdori oldindan toʻliq aniq boʻlmaydi. Mazkur holat sugʻurta tashkilotlarida daromadlar va xarajatlarni 
tan olish, sugʻurta xizmatlari tannarxini shakllantirish hamda moliyaviy natijalarni aniqlashda alohida uslubiy 
yondashuvlarni talab etadi.

Oʻzbekiston Respublikasining «Sugʻurta faoliyati toʻgʻrisida»gi Qonunida sugʻurta va qayta sugʻurta faoliyatini 
amalga oshirish, sugʻurta shartnomalarini tuzish va bajarish, sugʻurta bozori professional ishtirokchilarining 
huquq va majburiyatlari hamda sugʻurtalovchilarning moliyaviy barqarorligini taʼminlashning huquqiy asoslari 
belgilangan [1]. Sugʻurta shartnomalarini tuzish, sugʻurta tavakkalchiliklarini baholash, sugʻurta mukofotlarini 
hisoblash, shartnomalarga xizmat koʻrsatish, sugʻurta daʼvolarini koʻrib chiqish va sugʻurta toʻlovlarini amalga 
oshirish jarayonlari mehnat, moddiy, moliyaviy va axborot resurslarining sarflanishi bilan bogʻliq. Shu sababli 
mazkur jarayonlarda shakllanadigan xarajatlarning iqtisodiy mazmunini toʻgʻri belgilash va ularni tegishli hisob 
obyektlariga biriktirish sugʻurta tashkilotlari buxgalteriya hisobining muhim vazifalaridan biri hisoblanadi.

Sugʻurtalovchilarning moliyaviy-xoʻjalik faoliyati buxgalteriya hisobining maxsus schyotlar rejasiga 
muvofiq, sugʻurtalovchining asosiy faoliyati boʻyicha xarajatlar toʻgʻrisidagi maʼlumotlar 2010 — «Sugʻurta ishini 
yuritish xarajatlari» schyotida umumlashtiriladi [2]. Ushbu schyot debetida sugʻurta xizmatlarini koʻrsatish bilan 
bevosita bogʻliq toʻgʻridan toʻgʻri xarajatlar, yordamchi faoliyat xarajatlari, asosiy faoliyatni boshqarish va unga 
xizmat koʻrsatish bilan bogʻliq bilvosita xarajatlar hamda hisobot davri oxirida boshqa maxsus schyotlardan 
oʻtkaziladigan summalar aks ettiriladi.

Amaldagi hisob tartibi sugʻurta xizmatlarining umumiy tannarxini shakllantirish imkonini bersa-da, 2010-
schyot tarkibida iqtisodiy mazmuni, yuzaga kelish sababi va boshqaruvdagi vazifasi jihatidan bir-biridan farq 
qiluvchi obyektlar jamlanishi mumkin. Xususan, sugʻurta toʻlovlari va foydalanilmagan sugʻurta mukofotlari 
sugʻurtalovchining sugʻurta shartnomalari boʻyicha majburiyatlarini bajarishi bilan bogʻliq boʻlsa, agentlik va 
komission xizmatlar, mehnat haqi, ijtimoiy soliq, bank xizmatlari, elektron polis, axborot-texnik taʼminot, ijara, 
amortizatsiya, transport va material xarajatlari sugʻurta ishini tashkiliy-operatsion jihatdan yuritishni taʼminlaydi.

Iqtisodiy mazmuni turlicha boʻlgan ushbu summalarning bitta sintetik schyotda umumlashtirilishi moliyaviy 
hisobot koʻrsatkichlarini shakllantirish uchun yetarli boʻlishi mumkin. Biroq bunday umumlashtirish sugʻurta 
xizmatlarining haqiqiy tannarxini sugʻurta klasslari, sugʻurta mahsulotlari, shartnomalar, filiallar, xarajatlarning 
yuzaga kelish joylari va masʼuliyat markazlari boʻyicha aniqlash imkoniyatini cheklaydi. Natijada alohida sugʻurta 
yoʻnalishlarining xarajat sigʻimi va rentabelligini baholash, xarajatlarning belgilangan koʻrsatkichlardan ogʻishini 
aniqlash hamda ichki nazorat va audit uchun zarur detallashtirilgan axborotni shakllantirish murakkablashadi.

Moliyaviy hisobotning 17-son xalqaro standartida sugʻurta shartnomalarini sotish, anderrayting qilish va 
tegishli sugʻurta shartnomalari guruhini shakllantirish bilan bogʻliq pul oqimlari sugʻurta shartnomalarini tuzish 
bilan bogʻliq pul oqimlari sifatida qaraladi. Standart bunday pul oqimlarini sugʻurta shartnomalari portfellari va 
guruhlari oʻrtasida tizimli hamda oqilona asosda taqsimlashni, shuningdek, sugʻurta shartnomalarini bajarishga 
bevosita tegishli doimiy va oʻzgaruvchan ustama xarajatlarni tegishli shartnomalar guruhlariga olib borishni 
nazarda tutadi [3].

IFRS 17da belgilangan yondashuvlar Oʻzbekistonda amal qilayotgan milliy schyotlar rejasini almashtiruvchi 
qoida hisoblanmaydi. Biroq ular xarajatlarning sugʻurta shartnomalari va xizmatlari bilan bogʻliqligini aniqlash, 
bevosita va bilvosita xarajatlarni chegaralash hamda bilvosita xarajatlarni iqtisodiy asoslangan taqsimlash 
bazalari orqali tegishli hisob obyektlariga olib borishda muhim uslubiy asos boʻlib xizmat qiladi.

Sugʻurta tashkilotlari xarajatlarini tahlil qilishda faqat ularning mutlaq miqdori yoki oʻsish surʼatlarini aniqlash 
yetarli emas. Sugʻurta xizmatlaridan olingan sof tushum, koʻrsatilgan xizmatlar tannarxi, yalpi moliyaviy natija, 
xarajat sigʻimi va yalpi marja koʻrsatkichlarini oʻzaro bogʻliqlikda baholash sugʻurta operatsiyalarining iqtisodiy 
samaradorligini aniqlash imkonini beradi. Shu bilan birga, 2010-schyot debet aylanmasining tarkibiy tahlili 
xarajatlar oʻsishining asosiy manbalarini, umumiy tannarxda yuqori ulushga ega moddalarni hamda analitik 
hisobni chuqurlashtirish zarur boʻlgan yoʻnalishlarni aniqlashga xizmat qiladi.

«IMKON-SUGʻURTA» AJning 2021–2025-yillardagi moliyaviy natijalar toʻgʻrisidagi hisobotlari tahlili 
sugʻurta xizmatlari tannarxi mazkur davrda sof tushumdan yuqori shakllanganini koʻrsatdi. Shuningdek, 2021 
va 2025-yillar uchun 2010-schyot aylanma-saldo vedomostlarini oʻrganish natijasida schyot debet aylanmasida 
iqtisodiy mazmuni turlicha boʻlgan sugʻurta majburiyatlariga oid summalar va tashkiliy-operatsion xarajatlar 
birgalikda aks ettirilayotgani aniqlandi. Mazkur holat 2010-schyot maʼlumotlarini dastlab iqtisodiy mazmuniga 
koʻra guruhlash, keyin esa sugʻurta ishini yuritishning tashkiliy-operatsion xarajatlarini koʻp bosqichli analitik 
kesimlar boʻyicha hisobga olish zaruratini yuzaga keltiradi.

Shundan kelib chiqib, tadqiqotning maqsadi «IMKON-SUGʻURTA» AJ misolida sugʻurta xizmatlaridan 
olingan sof tushum va xizmatlar tannarxi dinamikasini, 2010 — «Sugʻurta ishini yuritish xarajatlari» schyoti 
debet aylanmasining tarkibi va oʻzgarishini tahlil qilish hamda sugʻurta ishini yuritishning tashkiliy-operatsion 
xarajatlari analitik hisobini takomillashtirish boʻyicha takliflar ishlab chiqishdan iborat.

M A V Z U G A  O I D  A D A B I Y O T L A R  S H A R H I
Sugʻurta tashkilotlarida buxgalteriya hisobi, daromad va xarajatlarni tan olish, sugʻurta xizmatlari 

tannarxini shakllantirish, moliyaviy natijalarni aniqlash hamda hisob maʼlumotlaridan boshqaruv va nazorat 
maqsadlarida foydalanish masalalari mahalliy, MDH va uzoq xorij olimlari tomonidan turli yoʻnalishlarda 
tadqiq etilgan.

Oʻzbekistonda sugʻurta tashkilotlarida buxgalteriya hisobi va moliyaviy tahlil metodologiyasi I.K. Ochilov 
tomonidan kompleks oʻrganilgan. Muallif hisob siyosati, sintetik va analitik hisob registrlarining oʻzaro bogʻliqligi, 
sugʻurta shartnomalari boʻyicha daromad va xarajatlarni tan olish, moliyaviy hisobot maʼlumotlarining ishonchliligi 
hamda sugʻurta operatsiyalarini tahlil qilish masalalarini tadqiq etgan. Shuningdek, sugʻurta daʼvolarini yuritish 
bilan bogʻliq xarajatlarni umumiy sugʻurta ishini yuritish xarajatlaridan ajratish va ishchi schyotlar tizimini 
takomillashtirish boʻyicha takliflar ishlab chiqilgan [4].

D.A. Kuvatova sugʻurta tashkilotlarida daromadlar va xarajatlar hisobini takomillashtirish, xarajatlarni 
funksional xususiyatlariga koʻra guruhlash, sugʻurta mahsulotlari tannarxi va moliyaviy natijalarni ishonchli 
aniqlash hamda sugʻurta zaxiralarini joylashtirish bilan bogʻliq xarajatlarni alohida hisobga olish masalalarini 
oʻrgangan [5]. M.Sh. Ergasheva esa sugʻurta shartnomalari boʻyicha daromad va xarajatlarni tan olish, qayta 
sugʻurta va birgalikda sugʻurta operatsiyalarini hisobga olish hamda moliyaviy natijalarni funksional biznes 
jarayonlari kesimida shakllantirish masalalariga eʼtibor qaratgan [6].

M.A. Abduraimova sugʻurta tashkilotlarida auditorlik dalillarining ishonchliligi, buxgalteriya va axborot tizimi 
maʼlumotlaridan audit jarayonida foydalanish hamda ichki nazorat tizimini baholash masalalarini yoritgan [7]. 
Mazkur tadqiqotlar analitik hisob maʼlumotlarining nafaqat moliyaviy hisobot, balki boshqaruv va audit uchun 
ham muhim axborot manbai ekanini koʻrsatadi.

MDH olimlaridan T.V. Polaznova sugʻurta operatsiyalari boʻyicha daromad va xarajatlarni tan olish, sugʻurta 
toʻlovlari va sugʻurta ishini yuritish xarajatlari hisobini takomillashtirish hamda bilvosita xarajatlarni moliyaviy 
masʼuliyat markazlari boʻyicha taqsimlash masalalarini tadqiq etgan [8]. M.K. Yakovlev sugʻurta shartnomasi va 
sugʻurta operatsiyalarini buxgalteriya hisobi obyektlari sifatida tavsiflab, sugʻurta mukofotlari, sugʻurta toʻlovlari, 
sugʻurta zaxiralari, qayta sugʻurta operatsiyalari va moliyaviy natijalar hisobini tashkil etishning nazariy asoslarini 
ishlab chiqqan [9].

V.P. Shegurova sugʻurta biznesida daromadlar va xarajatlarning tarkibi, ularning moliyaviy natijaga taʼsiri 
hamda sugʻurta faoliyati samaradorligini maxsus koʻrsatkichlar asosida baholash masalalarini oʻrgangan [10]. 
J.M. Korzovatykh sugʻurta xizmatining nomoddiy xususiyati, sugʻurta mukofotini olish va majburiyatlarni bajarish 
vaqtlarining mos kelmasligi, sugʻurta zaxiralarini shakllantirish hamda noaniqlik sharoitida hisobni tashkil etish 
muammolarini yoritgan [11].

O.V. Savelyeva sugʻurta mukofotlari, sugʻurta toʻlovlari, komission haqlar, qayta sugʻurta operatsiyalari va 
sugʻurta zaxiralarini hisobga olish xususiyatlarini tadqiq etib, sintetik hisob maʼlumotlarini analitik schyotlar orqali 
detallashtirish zarurligini koʻrsatgan [12]. G.B. Usmanaliyeva sugʻurta tashkilotlari daromadlari va xarajatlarini 
iqtisodiy elementlar, sugʻurta operatsiyalari turlari va faoliyat yoʻnalishlari boʻyicha tasniflash masalalarini 
oʻrgangan [13]. I.A. Turok esa sugʻurta agentlari bilan hisob-kitoblar va agentlik komission mukofotlarini 
shartnomalar hamda agentlar kesimida hisobga olish tartibini tadqiq etgan [14].

Uzoq xorij tadqiqotlarida sugʻurta kompaniyalari xarajatlarini ularni yuzaga keltiruvchi omillar asosida 
baholashga alohida eʼtibor qaratilgan. D. Segal hayot sugʻurtasi kompaniyalarining operatsion xarajatlarini 
resurslar narxi va sugʻurta faoliyatining turli yoʻnalishlaridagi natijalar bilan bogʻlovchi iqtisodiy funksiya asosida 
tahlil qilgan. Ushbu yondashuv xarajat omillaridan yangi sugʻurta mahsulotlari narxini belgilash, ichki nazorat 
va kompaniyalararo taqqoslashda foydalanish imkonini beradi [15].

IFRS 17da sugʻurta shartnomalarini tuzish va bajarish bilan bogʻliq pul oqimlarini tegishli shartnomalar 
portfellari va guruhlariga tizimli hamda oqilona asosda taqsimlash nazarda tutiladi [3]. Mazkur yondashuv 
bevosita va bilvosita xarajatlarni chegaralash, ustama xarajatlarni iqtisodiy asoslangan taqsimlash bazalari 
orqali tegishli hisob obyektlariga olib borishda muhim metodik asos hisoblanadi. Shu bilan birga, IFRS 17dagi 
sugʻurta shartnomalari bilan bogʻliq pul oqimlari tushunchasi milliy hisob tizimidagi 2010 — «Sugʻurta ishini 
yuritish xarajatlari» schyoti mazmuni bilan toʻliq bir xil emas.

Oʻrganilgan tadqiqotlarni umumlashtirish shuni koʻrsatadiki, mahalliy olimlar tomonidan sugʻurta 
tashkilotlarida buxgalteriya hisobi, daromad va xarajatlarni tan olish, moliyaviy natijalarni shakllantirish, ishchi 
schyotlarni takomillashtirish va auditorlik dalillarining ishonchliligini taʼminlash masalalari tadqiq etilgan. 
MDH olimlarining ishlarida esa sugʻurta ishini yuritish xarajatlarini tasniflash, bilvosita xarajatlarni masʼuliyat 
markazlari boʻyicha taqsimlash, sugʻurta biznesi daromadlari va xarajatlarini tahlil qilish hamda agentlik 
komission xarajatlarini hisobga olish masalalari yoritilgan.

Biroq mavjud tadqiqotlarda 2010-schyot debet aylanmasida aks ettiriladigan summalarni dastlab sugʻurta 
majburiyatlarini bajarish bilan bogʻliq summalar va sugʻurta ishini yuritishning tashkiliy-operatsion xarajatlariga 

ajratish, keyinchalik esa tashkiliy-operatsion xarajatlarni sugʻurta klassi, sugʻurta turi yoki mahsuloti, shartnoma, 
zaruratga koʻra sugʻurta hodisasi, xarajat turi, xarajat markazi va masʼuliyat markazi boʻyicha yagona analitik 
zanjir asosida detallashtirish masalasi kompleks tarzda yetarlicha tadqiq etilmagan.

Mazkur tadqiqotning avvalgi ishlardan farqli jihati «IMKON-SUGʻURTA» AJning amaldagi buxgalteriya 
maʼlumotlari asosida 2010-schyot debet aylanmasini iqtisodiy mazmuniga koʻra guruhlash, uning tarkibiy 
dinamikasini baholash hamda tashkiliy-operatsion xarajatlarni koʻp bosqichli analitik hisobga olish modelini taklif 
etishdan iborat. Ushbu model sugʻurta turlari boʻyicha haqiqiy tannarx, xarajat sigʻimi, shartnomalar va filiallar 
rentabelligi, xarajatlar ogʻishi hamda ichki audit nazorat koʻrsatkichlarini shakllantirish imkoniyatini kengaytiradi.

Tadqiqot metodologiyasi
Tadqiqotda «IMKON-SUGʻURTA» AJning 2021–2025-yillardagi moliyaviy natijalar toʻgʻrisidagi hisobotlari 

hamda 2021 va 2025-yillar boʻyicha 2010 — «Sugʻurta ishini yuritish xarajatlari» schyoti aylanma-saldo 
vedomostlari maʼlumotlaridan foydalanildi. Tadqiqot jarayonida qiyosiy tahlil, guruhlash, gorizontal va vertikal 
tahlil, koeffitsiyentlar hamda mantiqiy umumlashtirish usullari qoʻllanilib, sugʻurta xizmatlaridan olingan sof 
tushum, xizmatlar tannarxi, yalpi natija, xarajat sigʻimi va yalpi marja dinamikasi baholandi. Shuningdek, 2010-
schyot debet aylanmasidagi summalar iqtisodiy mazmuniga koʻra sugʻurta majburiyatlarini bajarish bilan bogʻliq 
summalar va tashkiliy-operatsion xarajatlarga ajratildi.

T A H L I L  V A  N A T I J A L A R
Sugʻurta tashkilotida xarajatlarni boshqarish samaradorligini baholashda sugʻurta xizmatlaridan olingan 

sof tushum, xizmatlar tannarxi va ular oʻrtasida shakllangan yalpi moliyaviy natijani oʻzaro bogʻliqlikda tahlil 
qilish muhim ahamiyatga ega. Shu maqsadda «IMKON-SUGʻURTA» AJning 2021–2025-yillardagi sof tushumi, 
sugʻurta xizmatlari tannarxi, yalpi natijasi, xarajat sigʻimi va yalpi marja koʻrsatkichlari oʻrganildi.

«IMKON-SUGʻURTA» AJda sugʻurta xizmatlaridan olingan sof tushum, xizmatlar tannarxi, yalpi moliyaviy 
natija, xarajat sigʻimi va yalpi marjaning 2021–2025-yillardagi oʻzgarishi 1-jadvalda keltirilgan (1-jadval).

1-jadval
“IMKON-SUGʻURTA” AJda sof tushum va xizmatlar tannarxi dinamikasi, 2021–2025-yillar

Yil Sugʻurta xizmatlaridan sof 
tushum, mln soʻm

Sugʻurta xizmatlarining 
tannarxi, mln soʻm

Yalpi foyda (+), 
zarar (–), mln soʻm

Xarajat sigʻimi, 
% Yalpi marja, %

2021 20 858,1 22 594,1 -1 736,0 108,3 -8,3
2022 37 125,2 45 940,8 -8 815,6 123,7 -23,7
2023 51 054,5 60 188,1 -9 133,6 117,9 -17,9
2024 31 281,7 43 020,2 -11 738,5 137,5 -37,5

2025 51 522,5 53 835,1 -2 312,6 104,5 -4,5

Manba: “IMKON-SUGʻURTA” AJning 2021–2025-yillar moliyaviy natijalar toʻgʻrisidagi hisobotlari asosida 
muallif tomonidan tuzilgan.

1-jadval maʼlumotlaridan koʻrinib turibdiki, «IMKON-SUGʻURTA» AJda 2021–2025-yillarda sugʻurta 
xizmatlaridan olingan sof tushum 20 858,1 mln soʻmdan 51 522,5 mln soʻmgacha, yaʼni 2,5 barobarga oshgan. 
Biroq shu davrda sugʻurta xizmatlari tannarxi 22 594,1 mln soʻmdan 53 835,1 mln soʻmgacha koʻpayib, barcha 
yillarda sof tushum miqdoridan yuqori shakllangan. Natijada tahlil davrining har bir yilida yalpi zarar qayd etilgan 
boʻlib, eng yuqori salbiy natija 2024-yilda 11 738,5 mln soʻmni tashkil etgan. Ushbu yilda xarajat sigʻimi 137,5 
foizga, yalpi marja esa –37,5 foizga teng boʻlgani har 100 soʻmlik sof tushumga 137,5 soʻm tannarx toʻgʻri 
kelganini anglatadi. 2025-yilda sof tushumning xizmatlar tannarxiga nisbatan yuqori surʼatda oʻsishi natijasida 
xarajat sigʻimi 104,5 foizgacha pasayib, yalpi zarar 2 312,6 mln soʻmgacha qisqargan. Shunga qaramay, xarajat 
sigʻimining 100 foizdan yuqori saqlanib qolishi sugʻurta xizmatlari tannarxini shakllantiruvchi xarajatlar tarkibi va 
ularning hisobda aks ettirilishini chuqurroq tahlil qilish zaruratini koʻrsatadi.

Sugʻurta xizmatlari tannarxining sof tushumga nisbatan yuqori shakllangani xarajatlarning umumiy 
miqdoriniginа emas, balki ularning tarkibi va iqtisodiy mazmunini ham chuqur tahlil qilish zaruratini keltirib 
chiqaradi. Shu munosabat bilan «IMKON-SUGʻURTA» AJda 2010 — «Sugʻurta ishini yuritish xarajatlari» 
schyoti debet aylanmasining 2021 va 2025-yillardagi tarkibi hamda oʻzgarishi 2-jadvalda keltirilgan (2-jadval).

2-jadval
“IMKON-SUGʻURTA” AJda 2010 — “Sugʻurta ishini yuritish xarajatlari” 

schyoti debet aylanmasining iqtisodiy mazmuniga koʻra tarkibi va dinamikasi

Koʻrsatkichlar 2021-yil, 
mln soʻm

2025-yil, 
mln soʻm

Oʻzgarishi, 
mln soʻm

Oʻsish 
(kamayish), %

2025-yildagi 
ulushi, %

I. Sugʻurta majburiyatlarini bajarish bilan bogʻliq summalar
Sugʻurta toʻlovlari 7 827,7 19 628,0 11 800,3 150,8 36,5

Foydalanilmagan sugʻurta mukofotlari 1 599,9 3 065,1 1 465,2 91,6 5,7
I-boʻlim boʻyicha jami 9 427,6 22 693,2 13 265,6 140,7 42,2

II. Sugʻurta ishini yuritishning tashkiliy-operatsion xarajatlari

Agentlik va boshqa komission xizmatlar 5 600,6 16 131,7 10 531,2 188,0 30,0

Mehnat haqi va ijtimoiy soliq 6 750,1 10 262,3 3 512,2 52,0 19,1
Bank xizmatlari 0,0 2 621,6 2 621,6 – 4,9

Elektron polis, aloqa va axborot-texnik 
xarajatlar 50,5 1 000,6 950,1 1881,9 1,9

Ijara, amortizatsiya va asosiy vositalarni 
taʼmirlash 480,9 673,0 192,1 39,9 1,3

Transport xarajatlari 169,1 395,4 226,4 133,9 0,7
Material xarajatlari 97,7 54,2 -43,5 -44,5 0,1
Boshqa xarajatlar 17,6 3,0 -14,6 -82,9 0,0

II-boʻlim boʻyicha jami 13 166,5 31 142,0 17 975,4 136,5 57,8

2010-schyot debet aylanmasi boʻyicha jami 22 594,1 53 835,1 31 241,0 138,3 100,0

Manba: “IMKON-SUGʻURTA” AJning 2021 va 2025-yillar boʻyicha 2010 — “Sugʻurta ishini yuritish xarajatlari” 
schyoti aylanma-saldo vedomostlari maʼlumotlari asosida muallif tomonidan guruhlangan va hisoblangan.

Izoh: sugʻurta toʻlovlari va foydalanilmagan sugʻurta mukofotlari 2010-schyot debet aylanmasida aks 
ettirilgan boʻlsa-da, iqtisodiy mazmuniga koʻra ular sugʻurta ishini yuritishning tashkiliy-operatsion xarajatlaridan 
alohida koʻrsatildi. Bu guruhlash 2010-schyotda iqtisodiy mazmuni turlicha boʻlgan obyektlar bir schyotda 
jamlanayotganini tahlil qilish imkonini beradi.

2-jadval maʼlumotlari 2010-schyot debet aylanmasidagi xarajatlar tarkibida sezilarli tarkibiy oʻzgarishlar 
yuz berganini koʻrsatadi. 2021–2025-yillarda mazkur schyotning umumiy debet aylanmasi 22 594,1 mln 
soʻmdan 53 835,1 mln soʻmgacha, yaʼni 138,3 foizga oshgan. Shu bilan birga, sugʻurta majburiyatlarini bajarish 
bilan bogʻliq summalar 140,7 foizga, tashkiliy-operatsion xarajatlar esa 136,5 foizga koʻpaygan. 2025-yilda 
2010-schyot tarkibining 42,2 foizi sugʻurta toʻlovlari va foydalanilmagan sugʻurta mukofotlariga, 57,8 foizi esa 
tashkiliy-operatsion xarajatlarga toʻgʻri kelgan. Bu holat iqtisodiy mazmuni turlicha boʻlgan obyektlarning bitta 
sintetik schyotda jamlanayotganini koʻrsatadi.

Tashkiliy-operatsion xarajatlar tarkibida eng yuqori ulush agentlik va boshqa komission xizmatlar hamda 
mehnat haqi va ijtimoiy soliq hissasiga toʻgʻri kelgan. 2025-yilda ushbu ikki guruhning jami ulushi umumiy 2010-
schyot aylanmasining 49,1 foizini tashkil etgan. Agentlik va komission xizmatlar xarajatlarining 188,0 foizga 
oʻsishi sugʻurta mahsulotlarini sotishda vositachilik kanallarining ahamiyati ortganini koʻrsatsa, mehnat haqi va 
ijtimoiy soliq xarajatlarining 52,0 foizga koʻpayishi tashkiliy jarayonlarni taʼminlash xarajatlarining ham sezilarli 
darajada oshganini ifodalaydi.

Bank xizmatlari, elektron polis, aloqa va axborot-texnik xarajatlarning keskin oʻsishi sugʻurta operatsiyalarida 
bank va axborot infratuzilmasidan foydalanish kengaygan boʻlishi mumkinligini koʻrsatadi. Biroq mavjud hisob 
maʼlumotlari ushbu oʻsishning aniq omillarini toʻliq baholash imkonini bermaydi. Mazkur xarajatlarning qaysi 
sugʻurta mahsuloti, shartnoma, filial yoki xizmat jarayoni bilan bogʻliqligi umumiy sintetik schyot maʼlumotlari 
asosida aniqlanmaydi. Shu sababli ularni tegishli analitik kesimlarda hisobga olish talab etiladi.

Material va boshqa xarajatlar miqdorining kamayishi umumiy tannarxga jiddiy taʼsir koʻrsatmagan, chunki 
ularning 2025-yildagi ulushi juda past boʻlgan. Demak, xarajatlarni boshqarishda asosiy eʼtibor agentlik va 
komission xizmatlar, mehnat haqi, bank hamda axborot-texnik xarajatlarga qaratilishi lozim.

Umuman, 2-jadval natijalari 2010-schyot boʻyicha mavjud analitik hisob xarajatlarning iqtisodiy 
mazmuni, yuzaga kelish joyi va boshqaruv masʼuliyatini toʻliq ochib bermasligini koʻrsatadi. Shu bois sugʻurta 
majburiyatlarini bajarish bilan bogʻliq summalarni tashkiliy-operatsion xarajatlardan alohida aks ettirish va 



IQ
T

IS
O

D
IY

O
T

Э
К
О
Н
О
М
И
К
А

E
C

O
N

O
M

Y
YA S H I L  I Q T I S O D I Y O T  VA  TA R A Q Q I Y O T

https://yashil-iqtisodiyot-taraqqiyot.uz270

2026-yil, iyul. 7-son, II-qism

keyingi bosqichda tashkiliy-operatsion xarajatlarni sugʻurta klassi, sugʻurta turi, shartnoma, xarajat turi, xarajat 
markazi va masʼuliyat markazi boʻyicha detallashtirish maqsadga muvofiq.

Oʻtkazilgan tahlil 2010-schyotda iqtisodiy mazmuni turlicha boʻlgan summalar birgalikda jamlanayotganini 
va tashkiliy-operatsion xarajatlar boʻyicha mavjud analitik hisob boshqaruv hamda ichki audit ehtiyojlari uchun 
yetarli darajada detallashtirilmaganini koʻrsatdi. Shu munosabat bilan 2010-schyot maʼlumotlarini iqtisodiy 
mazmuniga koʻra ajratish va tashkiliy-operatsion xarajatlarni koʻp bosqichli analitik kesimlarda hisobga olish 
modeli 1-rasmda taklif etildi (1-rasm).

 

II BLOK. SUGʻURTA ISHINI YURITISHNING TASHKILIY-
OPERATSION XARAJATLARI 

agentlik va komission xizmatlar;  
mehnat haqi va ijtimoiy soliq;  
bank xizmatlari;  
elektron polis va axborot-texnik xarajatlar;  
ijara, amortizatsiya va taʼmirlash;  
transport xarajatlari;  
material xarajatlari;  
boshqa tashkiliy xarajatlar. 

1-BOSQICH. 2010-SCHYOT MAʼLUMOTLARINI IQTISODIY MAZMUNIGA KOʻRA AJRATISH 

2010 — “Sugʻurta ishini yuritish xarajatlari” schyoti 

I BLOK. SUGʻURTA 
MAJBURIYATLARINI BAJARISH 

BILAN BOGʻLIQ SUMMALAR 

 sugʻurta toʻlovlari;  
 foydalanilmagan sugʻurta 
mukofotlari;  
 sugʻurta shartnomalari boʻyicha 
boshqa toʻlovga oid summalar. 

Izoh: ushbu summalar sugʻurta 
majburiyatlarini bajarishga oid boʻlib, 2-

bosqichdagi analitik detallashtirishga 
kiritilmaydi. 

Izoh: analitik detallashtirish faqat ushbu blok 
xarajatlariga nisbatan qoʻllaniladi. 

2-BOSQICH. TASHKILIY-OPERATSION XARAJATLARNI ANALITIK DETALLASHTIRISH 
(II blok xarajatlari boʻyicha) 

Sugʻurta 
klassi 

Sugʻurta 
turi yoki 

mahsuloti 

Sugʻurta 
shartnomasi 

*Sugʻurta 
hodisasi — 
zaruratga 

koʻra 

Xarajat 
turi 

Xarajat 
markazi 

Masʼuliyat 
markazi 

Izoh: “Sugʻurta hodisasi” kesimida detallashtirish daʼvolarni koʻrib chiqish va sugʻurta tovonlarini toʻlashni tashkil etish 
bilan bogʻliq xarajatlar uchun qoʻllaniladi. Boshqa tashkiliy xarajatlar boʻyicha ushbu bosqich zaruratga qarab 

qoʻllaniladi. 

3-BOSQICH. BOSHQARUV AXBOROTINI SHAKLLANTIRISH 

Izoh: Ushbu model 2010-schyot boʻyicha hisob obyektlarini iqtisodiy mazmuniga koʻra ajratish, tashkiliy-operatsion 
xarajatlarni koʻp bosqichli analitik detallashtirish va boshqaruv qarorlarini qabul qilish uchun zarur axborotni 

shakllantirish imkonini beradi. 

 

1. sugʻurta turlari boʻyicha haqiqiy tannarx;  
2. bevosita va bilvosita xarajatlar;  
3. sugʻurta klasslari boʻyicha xarajat sigʻimi;  

4. shartnomalar va filiallar rentabelligi;  
5. xarajatlar ogʻishi;  
6. ichki audit uchun nazorat koʻrsatkichlari. 

1-rasm. Sugʻurta tashkilotlarida 2010-schyot boʻyicha analitik hisobni 
takomillashtirish modeli 

Manba: muallif ishlanmasi. 

Natijada quyidagi boshqaruv koʻrsatkichlari shakllanadi: 

1-rasm. Sugʻurta tashkilotlarida 2010-schyot boʻyicha analitik hisobni takomillashtirish modeli
Manba: muallif ishlanmasi.

1-rasmda taklif etilgan model 2010-schyot maʼlumotlarini dastlab iqtisodiy mazmuniga koʻra ikki guruhga 
ajratishni nazarda tutadi. Birinchi guruh sugʻurta majburiyatlarini bajarish bilan bogʻliq summalarni, ikkinchi 
guruh esa sugʻurta ishini yuritishning tashkiliy-operatsion xarajatlarini qamrab oladi. Bunday ajratish sugʻurta 
toʻlovlari va foydalanilmagan sugʻurta mukofotlari kabi majburiyatga oid summalarni agentlik, mehnat, bank, 
axborot-texnik va boshqa operatsion xarajatlardan iqtisodiy mazmuniga koʻra farqlash imkonini beradi.

Modelning keyingi bosqichida faqat tashkiliy-operatsion xarajatlarni sugʻurta klassi, sugʻurta turi yoki 
mahsuloti, sugʻurta shartnomasi, zaruratga koʻra sugʻurta hodisasi, xarajat turi, xarajat markazi va masʼuliyat 
markazi kesimida detallashtirish taklif etilgan. Ushbu yondashuv xarajatlarning qaysi sugʻurta yoʻnalishi, 
shartnoma yoki boʻlinmada yuzaga kelganini aniqlash va bilvosita xarajatlarni iqtisodiy asoslangan taqsimlash 
bazalari orqali tegishli hisob obyektlariga olib borish imkonini beradi.

Natijada sugʻurta turlari boʻyicha haqiqiy tannarx, xarajat sigʻimi, shartnomalar va filiallar rentabelligi, 
xarajatlar ogʻishi hamda ichki audit uchun nazorat koʻrsatkichlarini shakllantirish imkoniyati kengayadi. Shu 
jihatdan mazkur model analitik hisob maʼlumotlarini moliyaviy hisobotni shakllantirish vositasidan boshqaruv va 
nazorat qarorlarini qabul qilishga xizmat qiluvchi axborot tizimiga aylantirishga qaratilgan.

X U L O S A  VA  TA K L I F L A R
Tadqiqot natijalari «IMKON-SUGʻURTA» AJda 2021–2025-yillarda sugʻurta xizmatlari tannarxi sof 

tushumdan yuqori shakllanganini va bu holat yalpi zararning yuzaga kelishiga sabab boʻlganini koʻrsatdi. 
2025-yilda xarajat sigʻimining 104,5 foizgacha pasayishi ijobiy oʻzgarish hisoblansa-da, uning 100 foizdan 
yuqori saqlanib qolishi xarajatlarni boshqarish va sugʻurta xizmatlari tannarxini shakllantirish tizimini yanada 
takomillashtirish zaruratini koʻrsatadi.

2010 — «Sugʻurta ishini yuritish xarajatlari» schyoti debet aylanmasining tarkibiy tahlilida iqtisodiy 
mazmuni turlicha boʻlgan sugʻurta majburiyatlarini bajarish bilan bogʻliq summalar va tashkiliy-operatsion 
xarajatlar bir schyotda umumlashtirilayotgani aniqlandi. Shu sababli 2010-schyot maʼlumotlarini dastlab 
sugʻurta majburiyatlariga oid summalar va sugʻurta ishini yuritishning tashkiliy-operatsion xarajatlariga ajratish 
maqsadga muvofiq.

Tashkiliy-operatsion xarajatlarni sugʻurta klassi, sugʻurta turi yoki mahsuloti, shartnoma, zaruratga koʻra 
sugʻurta hodisasi, xarajat turi, xarajat markazi va masʼuliyat markazi boʻyicha analitik hisobga olish taklif etildi. 
Mazkur yondashuv sugʻurta xizmatlarining haqiqiy tannarxini aniqlash, xarajatlarning yuzaga kelish sabablarini 
baholash, alohida sugʻurta mahsulotlari va filiallar rentabelligini hisoblash hamda xarajatlar ustidan ichki 
nazoratni kuchaytirish imkonini beradi.

Shuningdek, agentlik va komission xizmatlar, mehnat haqi, bank hamda axborot-texnik xarajatlar 
umumiy tannarxda yuqori ulushga ega ekanini inobatga olib, ular boʻyicha alohida analitik subschyotlar va 
masʼuliyat markazlarini belgilash tavsiya etiladi. Taklif etilgan modelni sugʻurta tashkilotining hisob siyosati va 
ishchi schyotlar rejasida aks ettirish boshqaruv qarorlari hamda ichki audit uchun zarur boʻlgan ishonchli va 
detallashtirilgan axborot bazasini shakllantirishga xizmat qiladi.

